
Аннотaция: Ушбу мақолада мактабгача ёшдаги болаларда нутқини 
ривожлантиришда  педагогик ва психологик чоралар ҳақида фикр юритилган. 

Инсонни жамиятимиз учун тўлақонли, фаол баркамол шахс сифатида 

шакллантириш самарадорлигини янада оширишда педагоглар, тарбиячилар 
ва ота-оналар масъулиятли ва билимли бўлиши жуда муҳимдир. 

Бугунги кунда ёш авлодни тарбиялаш йўлидаги муҳим изланишлар ва 
қатор ислоҳатлар мамлакатимизда ёш авлодни тарбиялаш йўлида катта 
натижаларга эришиш имконини яратади. 

Ёш авлодни тарбиялашдаги бундай эътибор ҳар бир сoҳа вакилларини 
бефарқ қолдирмаганидек, болани ҳар томонлама тарбиялаш йўлида 
мактабгача тарбия муассасаларининг ходимлари ва ота-она ҳамкорлиги  
баркамол авлод тарбиясида муҳим аҳамият касб этади. Бу ҳамкорлик ўсиб 
келаётган болалар нутқини равон қилиб ўсиши ва ривожланиши учун 
ижобий таъсир қилади. 

Онтогенезда 3 дан 7 ёшгача бўлган давр боғча ёши даври ҳисобланади. 
Мактабгача ёшдаги болалар психологиясида жуда тез сифат ўзгаришлари 
бўлишини инобатга олган ҳолда 3 даврга (3-4 ёш) кичик мактабгача даври (4-
5 ёш) кичик боғча ёши ўрта мактабгача давр (ўрта. боғча ёши) 6-7 ёш ва катта 
мактабгача давр катта боғча ёшиларга ажратиш мумкин. Бола ривожланиш 
жараёнида кишилик аваоди томонидан яратилган предмет ва ҳодисалар 
олами билан муносабатга киришади. Бола инсоният қўлга қиритган барча 
ютуқларни фаол равишда ўзлаштириб, эгаллаб боради. Бунда предметлар 
оламини, улар ёрдамида амалга ошириладиган хатти-ҳаракатларни, тилии, 
одамлар орасидаги муносабатларни эгаллаб олиши, фаолият мотивларининг 
ривожланиши, қобилиятларнинг ўсиб бориш, катта ёшли кишиларнинг 
бевосита ёрдамида амалга оширилиб борилмоғи керак, асосан, шу даврдан 
бошлаб боланинг мўстақил фаолияти кучая бошлайди. Боғча ёшдаги 
болаларга бериладиган, тарбия, уларнинг мураккаб харакатларини 
ўзлаштириш, элементар гигиена, маданий ва меҳнат малакаларини 
шакллантириш, нутқини ривожлантириш ҳамда ижтимоий ахлоқ ва эстетик 
дидининг дастлабки куртакларини ҳосил қилиш давридир. 

Машҳур рус педагоги Лесгафтнинг фикрича, инсоннинг боғча ёшидаги 
даври шундай бир босқички, бу даврда болаларда характер хусусиятларининг 
намуналари шаклланиб, ахлоқий характернинг асослари юзага келади. 

Боғча ёшдаги болаларнинг кўзга ташланиб ўқувчи хусусиятларидан 
бири, уларнинг ҳаракатчанлиги ва тақидчанлигидир. Бола табиатининг 
асосий қонунини шундай ифодалаш мумкин: бола ўзлуксиз фаолият 
кўрсатишни талаб қилади, лекин у фаолият натижасидан эмас, балки 
фаолиятнинг бир хиллиги ва сурункалилигидан толиқади. 

Катталар ва тенгдошлари билан бўлган муносабат орқали бола ахлоқ 
меъёрлари, кишиларни англаши, шунингдек, ижобий ва салбий муносабатлар 
билан таниша бошлайди. 

Мулоқот маданиятининг жамият тараққиётидаги ўрни, кишилар 
ўртасидаги тинчлик ва осойишталикнинг энг муҳим тамал тоши эканлиги 
авалдан маълум. 

Зеро, барча маънавий, аҳлоқий фазилатларнинг пойдевори, 
тушунчалари, кўникмалари болаликдан таркиб топтирилсагина бу пойдевор 
барқарор бўлади. Маънавий аҳлоқий фазилатлар таркибида нутқ, мулоқот, 
муносабат маданияти алоҳида ўрин тутади. Мактабгача тарбия ёшидаги 
болаларда нутқий муносабатга киришиш малакасини ҳосил қилишда педагог 
ва оила аъзоларининг эркин, аниқ ва равон нутқи болалар нутқи ва 
тафаккурини ривожлантиришнинг биринчи даражали шартларидан 
ҳисобланади. 

Фарзандни дунёга келтириш ва уни парвариш қилиш масъулиятли иш. 
Шу билан бир қаторда бола тилини равон қилиб ўстириш, маънан соғлом, 
кенг дунёқарашга эга, ўзи ва бошқалар билан танишиб, атрофда бўлаётган 
воқеаларга муносабат билдира оладиган шахсни тарбиялаш муқаддас ва бир 
умр давом этадиган санъат ҳисобланади. Мактабгача ёшдаги болаларда 
теварак-атрофни кузатиш ва ундаги воқеа-ҳодисаларни англаш воситасида 
боғланишли нутқни ривожлантириш қуйидаги омилларни ҳисобга олишни 
тақозо этади: 

- тарбиячи ва тарбияланувчи ўртасидаги нутқий муносабат; 
- болалар ўртасидаги сўзлашув, саломлашиш муносабат; 
- машғулотлар жараёнида бир-бирига сўзлашув, савол жавоблар 

бўйича муносабатлар; 
- болаларда нутқ кўникмаларини шакиллантириш; 
- болалар билан суҳбат учун махсус, унумли ва етарли вақт ажратиш; 
- болалар билан тез-тез турли жойларга саёҳатлар уюштириш; 
- болаларнинг ўйин фаолиятларидаги муносабат; 
- болалар билан турли мавзуларда суҳбатлар ўтказиш; 
- мактабгача ёшдаги болаларнинг ёш хусусияти, уларнинг билиш 

фаолиятида манбаларнинг қулайлиги, сўз заҳирасини бойитиш; 
- теварак-атроф манбалари - ҳайвонот дунёси, табиат ҳодисалари, 

ўсимликлар дунёси, одамларнинг меҳнат жараёни, хўжалик соҳалари, алоқа 
воситалари, электростанциялар, денгиз, кўллар, дарёлар ва шаршаралар, 

тоғлар, ғорлар, баландликлар, осмон, коинот, ўйинчоқлар, китоб ва расмлар 
бўлиб, уларни гуруҳларга бўлиб боғланишли нутқни ривожлантириш; 

Тарбиячилар ва ота-оналар бола нутқини равон қилиб ўстиришда янада 
эътиборли бўлишлиги нутқни равон ўсишида болада нутқ, мулоқот 
маданиятини шакллантиришига ёрдам беради. 

Тарбиячи ва ота-она болалар нутқининг ривожлантириш билан 
шуғулланар экан, боғча ёшидаги болалар баъзи ҳолларда ўз нутқ 
аппаратларини тўла идора эта олмасликларини унутмаслик керак. Бундан 
ташқари боғча ёшидаги болаларда мураккаб нутқ товушларини бир-биридан 
фарқ қилиш қобилияти хали тўла такомиллашмаган бўлади. Шунинг учун 
боғча ёшидаги баъзи болалар айрим нутқ товушларини бузиб талаффуз 
этадилар. Одатда бундай болаларни тили чучук болалар деб ҳам юритилади. 
Тили чучуклик нуқсон эмас. Буни аста-секин тузатиш мумкин. Тили 
чучукликни тузатишнинг энг муҳим шартларидан бири бола билан тўла ва 
тўғри талаффуз этиб, равон тил билан гаплашишдир. Тарбиячи буни ота-
онага ҳам тушунтириши керак. Чунки, одатда айрим ота-оналарга ўз 
болаларини ортиқ даражада эркалаб, улар билан болаларча, яъни болага 
ўхшаб тилини чучуклантириб гаплашадилар. Тили чучук болаларнинг “тили 
ширин” деб унинг талаффузига мослашишга ҳаракат қиладилар. Бундай 
қилиш асло йўл қўйиб бўлмайдиган хатодир. Чунки болалар талаффузидаги 
нуқсон мактабга боргунларича тўғриланмаса, бу нарса болалар нутқининг 
умумий ўсишига таъсир қилмасдан қолмайди. Тили чучук болалар нутқидаги 
бу нуқсонни тугатмай мактабга чақирилса, бошқа болалар уларга “соқов” деб 
лақаб қўядилар. Натижада бундай лақабни хадеб эшита бермаслик учун 
бундай болалар кам гапирадиган, ўзларини четга олиб юрадиган бўлиб 
қоладилар. Боғча ёшидаги болаларнинг нутқи ясли ёшидаги болалар нутқига 
нисбатан анча тараққий этган бўлса ҳам хали уларнинг гаплашишларига 
қараб туриб ниҳоят даражада сўз етишмаётганини пайқаш осон. Чунончи 
кичик ва ўрта ёшдаги боғча болаларининг жумлаларида “анақа”, “ану”, 
“нима”, “индин”, “кейин” каби ноаниқ иборалар жуда ҳам кўп бўлади. Катта 
гуруҳ болаларида эса бундай иборалар камроқ учрайди.  

Шуни ҳам эътирофдан четга қолдирмаслик керакки, нутқ фақат бошқа 
одамлар билан амалга ошириладиганалоқа воситасигина бўлиб қолмай, балки 
у болалар учун ҳулқ-атворларини бошқариш воситаси ҳамдир. Турли ёшдаги 
боғча болалари ўз ҳулқ-атворларини, яъни маълум ижтимоий шароитда 
ўзларини қандай тутишларини тафаккур орқали ўйлаб идора қиладилар. 
Бунда нутқнинг роли биринчи даражали аҳамиятга эгадир. Одатда кичик 
ёшдаги боғча болаларининг нутқлари иккинчи бир одамга эмас, балки 
ўзларига қаратилган бўлади. Масалан: “Жавоҳир ухлайди”, “Жавоҳирнинг 
қорни очди” деб гапирадилар. 

Болаларнинг ана шундай ўзларига қаратилган нутқларни эгоцентрик 
нутқ деб юритилади. Катта ёшли боғча болаларида эгоцентрик, яъни ўз – 
ўзига қаратилган нутқ тугалланиб нормал ҳолга келади.  

Хулоса қилиб шуни айтиш мумкинки, асосий алоқа воситаси бўлган 
нутқ бола психикасининг тараққиётида бениҳоя катта роль ўйнайди. Боғчада 
ва оилада тўғри йўлга қўйилган таълим-тарбия ва хусусан, боғчада она 
тилидан ўтказиладиган махсус машғулотлар туфайли бола нутқини нормал 
ўстириш мумкин. Бола боғча ёшининг охирги босқичига келганда оғзаки 
нутқнинг ҳамма турларидан эркин фойдалана оладиган бўлади. Бола 
нутқининг бундай кейинги тараққиёти мактабда ўқиш процессида амалга 
оширилади. 

